Аудандық маңызы бар шағын қалаларының әлеуметтік-экономикалық дамуын жеделдетуге бағытталған  қосымша шараларды қабылдауды өтінеміз

Астана, 2 қараша, Мәжіліс Үйі.

Мәжілісте Палата Спикері Нұрлан Нығматулиннің төрағалығымен өткен жалпы отырыста депутат Кәрібай Мұсырман Қазақстан Республикасы Премьер-Министрі Бақытжан Сағынтаевқа депутаттық сауал жолдады.


Елбасы Нұрсұлтан Әбішұлы Назарбаев «Қазақстан – 2050» Стратегиясында әлеуметтік саясаттың жаңа қағидаларын жариялай келіп: «...біз өңірлерді дамытуда әлеуметтік теңгерімсіздік мәселелерін шешуге назар аударуға тиіспіз,» - деп атап көрсетті. Осы орайда 
Үкіметтің  еліміздегі шағын қалалардың мұқтаждықтарына назар аударатын кезі жетті деп санаймыз.

Біріншіден, олардың өз мәртебесіне сәйкестігін анықтау қажет. Өйткені, «Қазақстан Республикасының әкімшілік-аумақтық құрылысы туралы» Заңға сәйкес аудандық маңызы бар қалаларға, яғни шағын қалаларға өз аумағында өнеркәсiп орындары, коммуналдық шаруашылық, мемлекеттiк тұрғын үй қоры, оқу және мәдени-ағарту, емдеу мен сауда объектiлерiнiң дамыған желісi бар, халқының саны кемiнде 10 мың адам болатын елдi мекендер жатады. Ал үстіміздегі жылдың басындағы статистикалық деректер 41 шағын қаланың 12-сінің тұрғындарының саны 10 мыңға жетпейтіндігін көрсетті. Солардың ішінде, әсіресе, Ақтөбе облысындағы небәрі 1968 тұрғыны қалған Жем және 2468 адам ғана тұратын Темір қалаларының, Ақмола  облысындағы 3746-ақ тұрғыны бар Степняк қаласының демографиялық тұрғыдан болашағы  өте бұлыңғыр десек, қателеспеспіз. Сондай-ақ, Маңғыстау облысындағы 5559 тұрғыны бар Форт-Шевченко қаласының, Ақмола облысындағы 6183 тұрғыны бар Державинск қаласының,  Қызылорда облысындағы 6813 тұрғыны бар Қазалы қаласының,  Солтүстік Қазақстан облысындағы тұрғындарының саны 7 мыңнан сәл ғана асатын Мамлютка, Булаево және Сергеевка қалаларының, Қарағанды облысындағы 8393 тұрғыны бар Қарқаралы қаласының және Шығыс Қазақстан облысындағы 8791 тұрғыны бар Серебрянск қаласының қолданыстағы заңнамада көрсетілген өлшем деңгейіне қашан көтерілетіндігі де белгісіз. 

 
Екіншіден, көптеген шағын қалалардың өткен ғасырдың тоқсаныншы жылдарындағы экономикалық дағдарыс кезінде істен шыққан орталықтандырылған жылумен және сумен қамтамасыз ету жүйелері әлі күнге қалпына келтірілген жоқ. Шындығын айтсақ, осындай атына заты сай емес шағын қалалардың кәдімгі ауылдан ешқандай айырмашылығы жоқ.       Ал оларда тұратын мұғалімдер мен дәрігерлер де үйлерін қыста пеш жағып жылытып, суды көшедегі  колонкадан тасып ішіп отырса да еңбекақыны өздерімен бірдей тұрмыстық жағдайда өмір сүріп жатқан ауылдық әріптестерінен 25 пайызға кем алады. Себебі, олар әлі де «қалалықтар» болып саналатындықтан, ешқандай үстемақы алмайды. Әрине, мұны әлеуметтік әділдікке жатады дей алмаймыз. 


Үшіншіден, «Жығылғанға – жұдырық» демекші, биыл шаруашылық жүргізу құқығындағы мемлекеттік кәсіпорындар болып саналатын орталық аудандық ауруханалар бюджеттік ұйымдар санатынан шығарылғандықтан, әкімшілік орталықтары шағын қалалар болып табылатын ауылдық аудандарды медицина кадрларымен қамтамасыз етуде үлкен проблема туындап отыр. Мәселен, Солтүстік Қазақстан облысының Сергеевка қаласында орналасқан Шал ақын ауданының орталық аудандық ауруханасына қазір 9 дәрігер жетіспейді. Мұның себебі – аудандық маңыздағы шағын қалаларға жұмысқа шақырылатын жас дәрігерлерді «Дипломмен – ауылға!» бағдарламасы бойынша тұрғын үймен қамтамасыз етуге рұқсат етілмейтіндігінде. 


Жоғарыда айтылған жайларды ескере келе, Сізден еліміздің аудандық маңызы бар шағын қалаларының қолданыстағы заңнамада көрсетілген мәртебесіне сәйкестігі мәселесін қарауды және олардың әлеуметтік-экономикалық дамуын жеделдетуге бағытталған  қосымша шараларды қабылдауды өтінеміз. 

